
AUZORIK AUZOHISTORIA TXATALAK

Berezao
> Jerardo Elortza

Nahiz eta gorabehera ba-
tzuk dituen, paraje lau
eta egoki samarrean

zabaltzen da Berezao auzoaren
beheko aldea; baserri eta erai-
kuntzarik gehienak inguru
horretan kokatzen dira. Baina
badu pendiz gogorrean eremu
aldapatsua ere Aloñako mendi-
hegirantz. Hor dago, besteak
beste, Urzulo, Ubao errekaren
iturburu oparo eta ospetsua.
Arantzazu, Uribarri, Lezesarri
eta Murgia auzoek inguratzen
dute Berezao. 

Historian zehar lau ermita
izan ditu auzo honek: San
Roman, Santa Lutzia, Santa
Krutz eta San Jurgi. Gaur egun
bakarra geratzen da zutik: San-
ta Lutziarena. Horregatik-edo,
auzoari santa horren izenaz ere
deitzen zaio. San Roman base-
liza Korriuena baserria erre
aurretik zegoen tokian aurki-
tzen zen eta Urruman bezala
ezagutzen; Santa Krutz ermita
Agerre baserriaren eta Santa
Krutz errotaren artean kokatzen
zen eta inguru hartako leku bati
Kurtze-muino deritza orain ere;
San Jurgi, berriz, han dago orain-
dik Tokillotik gora, baina base-
rri gisa soilik.

Dena den, ermitak desagertu
arren, irudiak Santa Lutziara
ekarri ziren. Eta hori ez da sarri-
tan gertatu, Oñatiko beste ima-

Berezaokoa
oñatiarron

pasealekurik
politenetakoa

da

jina batzuk betiko galdu baitira.
Horrenbestez, Santa Lutziako base-
liza museo txiki bat dela esan daite-
ke. Han daude, edozeinek ikusteko
moduan, Santa Krutzeko santokris-
to handi eta apaina, San Jurgiko ger-
lari harro eta dotorea dragoia zapal-
tzen, eta San Romango Urrumanen
iruditxo txiki eta xaharra. Hirurak
Santa Lutzia bera baino interesga-
rriagoak, joskinen zaindariarena ez
delako jatorrizkoa, askoz berandua-
gokoa baino.

Berezaok duen beste esparru bikain
bat ermita ondoko harizti ederra
dugu. Kaletik hain hurrean egonik,
iturria eta mahaiak dituela, uda par-
tean herritar asko erakartzen ditu
bere gerizpera basotxo polit horrek.
Auzoko etxe askoren aipamenak Erdi
Arotik datozkigu, duela 550-600 urte
ezkero edo lehenagotik: adibidez,
Liazibar (Liñantzibar); Zelaibarre-
na (Zelabarren); Lizarralde (Lizaal-
de); Bidabain (Bidebain); Gipuze-
txe (Kipuetxe); Arrizuriaga (Artxui-
xa); Agirre (Agerre); Erzila (Ertzil-
goa); edota Mendia (Mendikoa).

Azkenengo hamarkadetan indus-
tria-gune garrantzitsua eraiki da
Berezao eta Lezesarri auzoen muga
inguruan, hainbat lantegi eta bilte-
girekin. Dena den, oraindik ere ondo
gordetzen du Berezaok baserri-giro-
ko paisaia ikusgarri eta lasaia. Hori
dela eta, mugakide duen Murgia
auzoarekin batera, oñatiarron pase-
alekurik estimatuenetakoa bilakatu
da.

>Korpuztiko prozesioan ikusi ahal
izan genuen Aozaraza santuaren
irudi berria izan dugu albiste
azken egunotan. Orain arte erabili
izan dena, Jesus Etxezarreta oña-
tiarrak egurrean egindakoa, san-
tuaren jaiotetxeko kaperatxoan
utziko dute, Lekunberri auzoan,
eta prozesioan ateratzeko irudi
arinagoa egin dute Madrilgo
Complutense unibertsitateko
ikasleek.

Irudi berria egiteko, parrokiko
Aozarazaren aldareko margolana
hartu dute eredu. Eta honek ere
badu bere historia. Ezezaguna da
egilea. Soraluzen bizi zen Aoza-
razaren senide baten enkarguz
egin zen, eta 1678an ekarri zuten
parrokiara, hauxe eskatuz: inoiz
beato edo santu izendatuz gero,
toki egoki batean jar zezatela mar-
golana. Adituen esanetan, esku
trebeak izan ziren egilea. 

Aozaratzaren
margolana


